
Har vi noko regjeringsalternativ?

I lang tid har eit fleirtal av veljarane planlagt å røyste på andre parti enn dei som har vore i regjering dei siste 8 åra. Dei ønsker seg ei anna regjering, men finst det alternativet og kva vil det i såfall stå for?


I Klassekampen 13.02.2021 tar Ottar Brox til orde for at partia i opposisjon før valet bør lage eit felles program med nokre viktige punkt dei vil kjempe for. Det er eit svært prisverdig initiativ, fordi det kan bidra til å få debatten over på kva politikk regjeringsalternativet skal føre. Veljarane har krav på å få vite kva dei får om dei røystar for ny regjering. Det å komme i regjering i seg sjølv er i første rekke spørsmål om posisjonar for enkeltpersonar, for andre betyr det lite om politikken ikkje blir endra. Brox har dessverre heilt rett når han skriv at SV ikkje oppnådde noko politisk den tida partiet satt i regjering. 


Eg har likevel nokre innvendingar, både mot innhaldet i nokre av krava og mot trua på at ein får alle partia med på det som er bra i dei. 

1. Slutt på arbeidskraftimport
Den enorme arbeidskraftimporten dei siste åra, særlig frå Aust-Europa  er eit direkte resultat av EØS-avtala og EU-utvidinga. Dette nemner ikkje Brox, vel vitande om at Ap ikkje vil røre EØS, og derfor er bunde av dette. Den sosiale dumpinga er ein integrert del av denne, og er praksis i alle land i vest som tar i mot arbeidarar frå aust. Denne kan til ei viss grad dempast med tiltak som allmenngjøring av tariffavtalar, men kan ikkje stoppast utan å gå ut av EØS. 
2. Mindre avgifter på forbruk, mer skatt på formue
Som rettferdstiltak er dette forståelig, men i praksis klarer dei rike som regel å lure seg unna både inntekts- og formueskatt, det er bare gjennom forbruksavgift som moms at ein kan få noko tilbake frå dei. Dessutan er forbruket vårt alt for høgt i forhold til jordas bæreevne, og mye forbruk bør heller beskattast meir. Eit betre forslag vil vere å fjerne moms på reparasjonar, for å redusere bruk-og-kast.

3. Gjenreis kystfisket!
Dette er ikkje vanskelig å vere enig i. Men Ap sin politikk har i heile etterkrigstida vore nettopp å knekke kystfisket og kombinasjonsnæringane, til fordel for storindustri og trålarar. Om ei Ap-dominert regjering skal gjenreise kystfiske vil det vere ein total snuoperasjon som vi så langt ikkje har sett tendens til. 

4. Grunnrente til oppdrettskommunene
I prinsippet er det rett at kommunar har rett til erstatning når dei blir påtvunge naturøydeleggingar f.eks. i form av oppdrett. Men hovudproblemet i dag er at oppdrettsnæringa er tvert gjennom miljøfiendtlig og skadelig, og må begrensast kraftig, i staden for å utvidast. Å betale kommunane for å gi løyve til oppdrettsanlegg, anten det skjer som oppdrettsavgift eller grunnrente, vil vere å oppmuntre, i praksis tvinge, dei til å opne for meir oppdrett. Dette vil virke stikk i mot punktet over om å gjenreise kystfirsket. 
5. Vedlikeholdsprogram for ubrukte boliger
Dette punktet kan eg ærlig talt ikkje sjå at bør prioriterast. Om det blir bygd opp arbeidsplassar og næringsgrunnlag i distrikta, vil folk også ta i bruk boligane og klare å pusse dei opp til nødvendig standard. Å pusse opp fritidsbustadar kan aldri vere ei statlig oppgåve. 

Det slåande med desse forslaga er at dei i svært liten grad tar utgangspunkt i dei viktigaste miljøspørsmåla i vår tid: Den aksellererande naturraseringa gjennom vindkraft, gruver, hyttefelt m.m., Noregs rolle som storprofittør på klimaøydeleggande olje og gass og bruk- og kast-samfunnet som tømmer ressursane og fyller verda med søppel og forureining. Her nemnast heller ikkje sentraliseringa av forvaltning, arbeidsplassar og busetting, På alle desse områda vil Ap i regjering føre tilnærma same politikken som ei H-dominert regjering.  


Min påstand er at bortsett frå at dei alle ønsker eit regjeringsskifte er dei fem partia Ap, Sp, SV, MDG og Raudt ikkje samde om noko som helst. Men eg følger gjerne opp Brox i oppmodinga til dei om å vise kva dei kan samlast om. Her er eit lite forslag til nokre nye punkt. Sjølv kunne eg tenke meg å gå mye lenger, men dette bør vere moderate krav som burde vere mogleg å einast om.
– Stopp vindkraftutbygging i inngrepsfri natur!
– Bort med moms på reparasjonar!
– Tannhelseteneste på same vilkår som andre helsetenester.
– Omgjør regionreformen. Samanslåtte kommunar og fylke må ha rett til gjenoppretting. 
– Avskaff helseforetaka. Helsevesenet tilbake til fylkeskommunen
– Noreg må seie nei til atomvåpen og nekte å delta i NATO sine krigar
– Stopp i tildeling av nye oljekonsesjonar.

